
Ri kachꞌalal Gayo cꞌo qꞌuiy utz nitzijos chirij rucꞌaslen
1 Ren Juan, ri jin-paꞌl chech rusamaj ri Dios chiquicojol ri kachꞌalal, nintak-e ri 

carta reꞌ chawe ret wachꞌalal Gayo. a Ret awetaꞌn chi ren can ketzij jatinjoꞌ.
2 Wachꞌalal ri yalan jatinjoꞌ, ri ninrayij ren, jaꞌ ta chi ronojel utz ntel chawech y 

manak ta xcayawaj. Can utz ta jatcꞌo, ancheꞌl rubanon acꞌaslen chech ri Dios. 3 Y 
jariꞌ banayon chue chi yalan yiquicot pa wánima, roma jecꞌo kachꞌalal ri xetzijon 
can chue chi can ketzij atzekleben rutzij ri Dios y can utz ri acꞌaslen acꞌuan 
chech ri Dios. 4 Y ronojel mej (paj) cuando nincꞌoxaj chi ri kachꞌalal ri je ancheꞌl 
walcꞌual, can ketzij quitzekleben rutzij ri Dios, yalan yiquicot pa wánima y can 
man jun chic nibano chue chi yiquicot pa wánima ancheꞌl yiquicot cami.

Ri kachꞌalal Gayo yerutoꞌ ri kachꞌalal
5 Wachꞌalal Gayo, riqꞌuin ri favor naꞌan, can nacꞌut chi can ayoꞌn awánima 

riqꞌuin ri Dios, roma can yeꞌatoꞌ ri kachꞌalal ri jecꞌo pa atenemit. Y can más nacꞌut 
chi can ayoꞌn awánima riqꞌuin ri Dios roma can yeꞌatoꞌ chukaꞌ ri kachꞌalal ri yepe 
naj. 6 Y rejeꞌ can xquitzijoj chique ri kachꞌalal cuando quimolon-quiꞌ. Xquitzijoj 
ri nalex pa awánima chi can yeꞌajoꞌ y najoyowaj quiwech ri kachꞌalal. Romariꞌ 
ren nincꞌutuj favor chawe chi ronojel mej (paj) cuando yekꞌax awiqꞌuin, taya-e ri 
nicꞌatzin chique. Roma can niquiꞌen rusamaj ri Dios. 7 Rejeꞌ je-benak chutzijoxic ri 
Jesucristo chique ri winak ri man jani tiquinimaj, y man niquijoꞌ ta yetoꞌx coma 
ri winak riꞌ, y romariꞌ man jun anchique niquijoꞌ niquicꞌon. 8 Romariꞌ nicꞌatzin 
chi ja roj ri jojtoꞌn-e quichi. Y quiriꞌ, roj chukaꞌ nakaꞌan rusamaj ri Dios, roma 
yekato-e cuando je-benak chi niquitzijoj ri ketzij.

Man utz ta nuꞌon ri Diótrefes
9 Xintak yan e jun carta chique ri kachꞌalal ri niquimol-quiꞌ pa rubiꞌ ri 

Dios chiriꞌ pa atenemit. Pero ri Diótrefes man xunimaj ta ri xin-ij, roma 

Ri rox carta ri xutzꞌibaj 
ri apóstol San Juan

rajaꞌ can yalan nika chech chi xe rajaꞌ nicꞌueꞌ pa quiwiꞌ ri kachꞌalal. 
10 Romariꞌ xa xquinapon iwiqꞌuin, xtin-ij chiquiwech ri kachꞌalal ri nuꞌon 
rajaꞌ, ri yeruꞌij chakij y xa man je ketzij ta. Y man xe ta riꞌ ri yeruꞌon. 
Chukaꞌ man yerucusaj ta apo pa rocho ri kachꞌalal ri yekꞌax riqꞌuin. Y 
man nuyaꞌ ta chukaꞌ lugar chique ri chꞌaka chic kachꞌalal chi yequicusaj-
apo pa cocho ri yeꞌapon quiqꞌuin. Y xa man yeniman ta che, yerulesaj-e 
chiquicojol ri kachꞌalal.

Ri kachꞌalal Demetrio rucꞌuan jun utzilaj cꞌaslen chech ri Dios
11 Wachꞌalal ri can jatinjoꞌ, nin-ij chawe: Man tatzeklebej ri man utz ta. 

Xa tatzeklebej ri utz. Roma ri nibano ri utz, can cꞌo chic apo riqꞌuin ri 
Dios. Pero ri nibano ri man utz ta, man retaꞌn ta rech ri Dios.

12  Conojel yeꞌin chi ri rucꞌaslen ri kachꞌalal Demetrio, can utz chech ri 
Dios. Roj can quiriꞌ chukaꞌ nakaꞌij. Y rix iwetaꞌn chi roj man nakatzꞌuc ta 
tzij. Rajaꞌ can ketzij rutzekleben rutzij ri Dios.

Ri ruqꞌuisbel tak tzij
13 Cꞌo qꞌuiy ri ninjoꞌ nin-ij chawe. Pero man ninjoꞌ ta nintzꞌibaj más 

chupa ri carta reꞌ. 14 Roma xa ninjoꞌ yinapon chꞌanin awiqꞌuin y cꞌajariꞌ 
xkojtzijon chirij riꞌ.

15 Jaꞌ ta ri uxlanen xticꞌueꞌ pa awánima. Ri kachꞌalal ri jecꞌo weꞌ 
niquitak-e ruxnakil-awech. Y ret tabanaꞌ favor tayaꞌ ruxnakil-quiwech 
chiquijunal ri kachꞌalal ri jecꞌo chiriꞌ. 

